TRIA DIMANĈO 
POST LA MARTIRIGO DE SANKTA JOHANO
(Homilio de pastro Luigi Alfano, 15/09/2012)
Kiel povas homo naskiĝi, kiam li estas maljuna?
 Joh 3, 1-13.

Ĉu li povas eniri denove en la ventron de sia patrino kaj naskiĝi?
Ne miru, ke mi diris al vi: vi devas esti denove naskitaj.

Por la viro el la Fariseoj, nomata Nikodemo, ĉefo inter la Judoj, 
kaj interparolanta kun Jesuo, estas malfacile nuligi iun pasintecon 
kaj rezigni ian akiritan vivmanieron. 
Li ne kapablas kompreni la vortojn de la juna Rabeno. 
Sendube, la mistero, kiun Jesuo metis antaŭ li, lin supervenkas. 
Tamen Nikodemo, argumentante laŭ la rabena stilo, 
respondas al la unua revelacio obĵetante, 
ke estas maleble al la homo naskiĝi dufoje, precipe se maljuna. 

Ne estas malfacile ekvidi, malantaŭ ĉi tiu parolado inter Jesuo kaj Nikodemo, 
la esencan dilemon inter la Sinagogo kaj la johana Eklezio. 
Ĉar nun por kompreni la dian misteron de Jesuo, 
ĉiu homo devas ricevi novan naskiĝon de supernatura ordo.

Jesuo klarigis tion per dua revelacio: 
vere, vere - mi diras al vi - se homo ne estas denove naskita, 
li ne povas vidi la regnon de Dio, li ne povas eniri en la regnon de Dio. 

Tio, kio naskiĝas el la karno, estas karno; 
kaj tio, kio naskiĝas de Spirito, estas Spirito; 
pro tio ne miru, ke mi diris al vi: Vi devas estis denove naskitaj. 
Do, ne temas pri karna naskiĝo, sed pri naskiĝo de la Spirito, 
kiun nur Dio povas estigi en la homa koro, 
kune kun la kredo en la persono de Jesuo. 
Jen kial la Judoj ne alvenas al la kredo en Li; 
kvankam lia aŭtoritato havas sian fonton en Dio. 
La nekomprenado de la Fariseo Nikodemo, instruisto en Izraelo, 
fronte al la vorto rivelanta de Jesuo, 
estas konkreta signo de tia manko je kredo, specifa de la tuta judaismo. 

Tamen la homoj scias, 
ke ilia vivo estas sen perspektivo kaj destinata al sensignifo, 
se ili ne ekkonscias pri la neceso de spirita leviĝo kaj de interna renoviĝo, 
kiujn nur Dio povas doni. 

Finfine, la homoj devas kredi al Jesuo, 
ĉar neniu supreniris en la ĉielon por elkapti la ĉielajn misterojn; 
sed Jesuo mem, kiu malsupreniris de la ĉielo, 
povas anonci la realaĵon de la Spirito, 
ĉar Li estas vera peranto de la homo kun Dio. 

Nu bone, Nikodemo por vere transpasi de baza al plenkreska kredo, 
devas antaŭe lerni sin humiligi antaŭ la mistero, 
malgrandiĝi fronte de la ununura Majstro, kia estas Jesuo. 
Ĉiu homo, kiu volas malkovri la misteron de la Filo de Dio, 
devas resti silente, aŭskultante kaj adorante la Di-spiriton; 
alimaniere, ĉiam prezentiĝas la malfacilaĵoj de la homo surtera kaj racionalisma, 
kiu ne kapablas fari salton al la kredo, sen sin apogi kaj kredi al Kristo; 
eĉ se li konus la logikon de vera saĝeco, plurfoje substrekita de la profetoj. 

Tia estas la historia erao de la Regno, kien oni aliras nur per “renaskiĝo” adherante al la revelacio de Kristo, la juna Rabeno. 

La homo por alproksimiĝi al plenkreska kredo kaj por aliĝi al Jesuo, 
ne povas resti je nivelo de la antikva leĝaro, ne generanta vivon, 
sed li devas fari kvalit-salton, li devas sin lasi regeneri de Dio, 
ĉar la vivo alvenas de supre, per nova naskiĝo, el akvo kaj la Spirito.
Resume, la plenkreska kredo estas fruktodona agado de la Sankta Spirito;
ĝi ne povas elŝpruci el la malforteco de la homa koro aŭ el lia inteligento, 
eĉ se li kapablas ekkoni la valoron de la signoj montritaj de Jesuo.

Nikodemo, ĉi tiu homo de leĝo kaj de vivo publika, nokte venis al Li, 
ĉar altirata al Li de la signoj de Li faritaj. 
Fakte li diras: “Rabeno… mi scias, ke Vi estas instruisto, veninta de Dio;
ĉar neniu povas fari tiujn signojn, kiujn Vi faras, se Dio ne estas kun li”. 

Tamen Nikodemo estas ankoraŭ tre malproksima por afirmi la internan signifon: la misteron de la persono de Jesuo, entenatan en tiuj signoj. 
Nur je la fino de konversacio kun Jesuo, Nikodemo ekkomprenas, pere de la Vorto de ununura Majstro, ke li devas ŝanĝi pensomanieron kaj metiĝi obeema aŭskultante la Filon de Dio, tiun, kiu malsupreniris de la ĉielo, por ke ĉiu fidanta al Li, havu eternan vivon. 

